
 Synopsis 故事大綱 :  

 

日常生活入面，我們往往對一個陌生人嘅印象會先由外貌嘅品頭論足開始，高大配威猛、矮子配多計，將外

表身型與性格、能力劃上等號。也會將其他人嘅「不同」標籤化。透過一個「魚」夢，讓我們醒覺──人類

嘅世界同魚類嘅世界都有它們嘅共通點，究竟真係單邊魚、大細邊嘅「特別」？定係外界用咗「特別」嘅眼

光睇佢地。體會萬物並存有價值，彼此尊重共得益，生命平等別壓迫，團結包容要學識的道理。 

第一幕：學校景 

旁白：日常生活入面，我們往往對一個陌生人嘅印象會先由外貌嘅品頭論足開始，高大配威猛、矮

仔配多計，將外表身型與性格、能力劃上等號。也會將其他人嘅「不同」標籤化，例如：帶眼鏡嘅

叫四眼仔、身型飽滿嘅叫大肥仔、上堂唔聽書嘅叫無耳仔。當我們將其他人嘅「不同」變成問題的

時候，到底真係佢地有問題，定係……  

﹡同學 A+B+C在球場上玩緊手球，美文進入球場 

同學 A：（一臉無奈及錯愕）你……um……（指手畫腳、指住美文的小手） 

美文：請問我可唔可以加入你地嘅手球隊…… 

同學 B+C：大佬，我地係咪聽錯呀！一隻手點打手球…… 

美文：我可以用呢隻手來傳波、射波，更加可以用呢隻手做防守….. 

同學 A：你搶到我地個球，我地咪考慮俾你加入囉，今日真係好，有個傻瓜俾我地做熱身，馬騮搶

球現在正式開始。 

﹡同學 A+B+C：將球傳來傳去，美文盡力地搶球 

（美文被自己的腳絆倒，摔倒在地。同學 A+B+C圍著美文一邊拍掌一邊笑） 

同學 A（雙手叉腰，趾高氣昂地說）：話咗啦！手球唔係「一般」人玩得架！你死咗條心啦！咁

叻，用呢隻手傳波呀？射波呀？防守呀？點解唔參加泳隊？去游水丫？或者你會游得快過條鹹魚！ 

﹡打扮古怪的校工姨姨（推着掃帚及手推車）入場 

校工（扶起摔倒在地的美文）：同學，你地幾個做咩聯手欺負同學？ 

同學 A+B+C：同埋佢一齊打球，容乜易俾其他同學以為我地都係…… 

﹡同學 B+C扮出身體有缺陷的模樣 

（說完，同學 A+B+C發出奸笑聲） 

校工：你地實在太過份，呢個球場又唔係你地嘅，手球隊亦沒有規定唔俾身體有缺陷的同學參與，

心靈上的缺陷往往比身體上的缺陷更令人同情…… 

同學 A：你新嚟架，如果你唔係攞住掃把，我仲以為你係老師……講埋 D野咁有學問……. 

校工：乜讀過書嘅就唔可以係校工……你地咁膚淺，未免顯得可憐…… 

同學 B+C：我地睇下邊個可憐？ 

﹡同學 B在同學 C的「掩護」下欲將球擲向校工，校工一閃，球直飛同學 A（同學 A倒下） 

﹡上堂鐘聲響起，望著 A，同學 B+C顯得有 D手足無措 

同學 B+C：大佬，我地趕住去上堂，好快就會有人嚟幫你架啦，你係地下訓多陣啦…… 

校工：下！你地咁就走啦！！！ 

（燈熄，第一幕完） 

 

第二幕：河邊 

魚 D由角落游出，（驚奇地說）：咦！呢度邊到嚟架？咁朦嘅？（想用手捽眼睛，發現自己的雙手

是魚鰭）咦！我唔通係緊發夢！Yeah！我變咗條魚！ 

﹡水裏的魚兒快樂地暢泳，牠們游著游著，看到同伴會打個招呼。 

小魚 A：今日天氣咁好，最岩游水。 

小魚 B：今日天氣咁好，最岩玩水。 

小魚 C：今日天氣咁好。最岩……飲水。咕咕咕…… 

小魚 D（在後面追上來）：游水、玩水、飲水都好好，但係，我好肚餓，最岩係食野。不過，我郁

唔到呀!水流太急喇！大家幫幫手，我想游近岸邊睇下…… 

小魚 C：梗係無問題啦！ 

小魚 D：咦！你隻手……好似我識嘅一個人！ 

小魚 C：我隻手？你話魚鰭呀！似咩？ 

小魚 D：無野喇！無野喇…… 

小魚 C：你一定係新嚟架喇！ 

小魚 D：我係從人類世界新鮮滾熱辣咁過嚟…… 

小魚 C：人類世界？乜你講 D野咁古怪嘅……唉，唔理喇！既然嚟咗呢度，我們就係朋友喇！你

好！我叫美文，大家都叫我魚尾紋，好開心認識你呀！ 

小魚 D：話時話，你點解會大細邊架？ 

小魚 C：係我仲係魚卵嘅時候，俾兇狠嘅大魚襲擊，媽媽和我仲係魚卵嘅兄弟姊妹都死晒喇！只有

我僥倖逃過一劫，但魚鰭變咗大細邊…… 

小魚 D：咁慘！ 

小魚 C：我記得爸爸媽媽講過，魚嘅成長係要經歷鍛煉。我係大細邊，而你係單邊，不如以後等我

照顧你喇！信我！ 

小魚 D：點解你對我咁好嘅！？我之前暈咗連兄弟都離我而去……唉……都係唔講啦 

小魚 C：我對你好，係因為其它魚對我好囉…… 

小魚 D：有人照顧，咁就唔錯喇！但我真係餓到游唔郁喇！ 

小魚 E： 你地睇下，呢個河邊得返幾條水草，水草裏面 D微生物都唔夠我地分啦…… 

小魚 F：以前呢到好多水草，好多微生物架…… 

小魚 D：係……係架咩？ 

小魚 G：但係呢幾年水質越來越差，搞到水草又無 

小魚 H：微生物又無，連其他魚都走埋佬添…… 

小魚 D：咁點算呀？ 

眾小魚：唉……（低頭） 

小魚 A：（抬頭）不過唔緊要，今日天氣咁好，最岩游水。（其他魚繼續低頭） 

小魚 B：（抬頭）無錯，今日天氣咁好，最岩玩水。 

小魚 C：（抬頭）飲水啦！飲水啦！咕咕咕咕咕…… 

小魚 D：（抬頭）講咁多都晒氣！一於趁水流唔急，我地開開心心咁游水喇。 

眾小魚（接着說）：游水！ 

﹡一眾小魚兒又再無憂無慮地在水中暢泳了。 

﹡一班精神奕奕的小孩子來到岸邊，他們手中都拿著釣魚用品。 

小孩子 A：今日天氣咁好，最岩睇魚。（小魚 A望小孩子 A） 

小孩子 B：今日天氣咁好，最岩釣魚。（小魚 B望小孩子 B） 

小孩子 C：今日天氣咁好，最岩食魚。（小魚 C望小孩子 C） 

小孩子 D：睇魚、釣魚、食魚都好好，但係次次都釣咁耐，最好就快 D釣到魚！(小魚 D望小孩 D) 

眾小孩：快 D釣到就好喇…… 

小孩子 E：係啦，你地睇下，呢個河邊得番幾條魚仔咋…… 

小孩子 F：以前呢度好多魚架，仲條條都好肥美添 

小孩子 G：梗係啦，D人又掉垃圾落河，D工廠又排污 

小孩子 H：唔好嘈啦，你地嚇走晒 D魚，我地就釣唔到架啦！  

眾孩子：釣魚啦！釣魚啦！ 

﹡眾小孩準備好釣魚的用具，一同來到河邊，向河裏拋魚絲，然後耐心地等待。 

﹡水裏的魚兒看到魚餌，既驚且喜。 

魚兒 A：嘩~~有野食呀！ 

魚兒 B：咦~~好似好好味咁喎！ 

魚兒 C：我要食我要食！ 

魚兒 D：唔好呀！ 

魚兒 E：你地睇真 D，呢 D係蟲蟲嚟架！ 

魚兒 F：人類好似嚟左呀！ 

魚兒 G：係咩？唔覺嘅…… 

魚兒 H：如果食咗啲蟲蟲，就會俾人捉走架…… 

眾魚兒：死喇！ 

﹡眾魚兒十分驚慌。 

魚兒 C（魚兒 C拖着魚兒 D走）：行呢邊呀！唔洗擔心，有我係度！ 

魚兒 A：不過我真係好想食 D蟲蟲！ 

魚兒 B：係囉係囉，睇落真係好好食咁喎！ 

眾魚兒：我要食我要食！ 

魚兒 D：唔好呀！我最清楚人類架喇！食咗就會一去不返架！ 

魚兒 E：聽講呀，俾魚餌裏面個魚鈎鈎住，個嘴會爛架！ 

魚兒 G：聽講呀，釣左上去會吸唔到氣，就會死下死下咁架啦！ 

魚兒 H：聽講呀，死下死下之後就會俾人類用菜刀大力拍個頭（眾魚咦咦啊！）係呢度劏開（指着

頸），一刀切落去之後，仲要在火上煮，最後就會俾人類食落肚架啦！ 

眾魚兒：真係無陰功啦…… 

魚兒 A：咁得人驚？你地嚇鬼咩？ 

魚兒 B：車~都未必係魚餌，有可能咁啱飄過嚟嘅姐…… 

魚兒 E：飄過嚟嘅就仲危險，小心食咗人類扔落河嘅垃圾……食咗就實死無生…… 

眾魚兒：我地要睇清楚先可以食！ 

﹡魚兒 C來到魚餌前，小心翼翼地細看。 

眾魚兒：唔好呀！ 

魚兒 D：小心 D呀！人類真係好危險架…… 

魚兒 E：太危險喇！ 

魚兒 F：佢地會釣你上去架！ 

魚兒 G：快 D返嚟呀！ 

魚兒 H：有乜野事我地唔幫你架！ 

魚兒 C：你地大嘛，邊有我遊得咁敏捷呢……放心，我係你地嘅進攻加防守呀！ 

眾魚兒：魚尾紋好野！ 

﹡魚兒 C游近魚餌面前，吻了魚餌一下，然後向其他魚兒表現出得意洋洋的樣子。 

魚兒 A：咦！好似沒事咁喎！ 

魚兒 B：我地又去囉！ 

﹡魚兒 A和 B也來到魚餌前，跟魚兒 C一起吻吻魚餌。 

﹡眾魚兒在遠處看著，非常擔心。 

﹡岸上的小孩子在用心地釣魚。 

小孩子 A：喂喂喂！好似有野啄下啄下咁呀！ 

小孩子 B：快 D拉上嚟！ 

眾孩子：你地快 D睇下（望向魚兒 C） 

﹡小孩子 A一拉，魚兒 A、B、C立刻彈開。 

﹡小孩子 A把魚竿拉上來後，看到沒有魚上釣，十分失望。 

小孩子 A：無野嘅！ 

小孩子 B：梗係啦，你係細粒仔，瘦猛猛/un chi chi，有魚上釣你都無力拉上嚟啦！ 

小孩子 C：又係呀，睇嚟我地釣到都未輪到你！ 

小孩子 D：我最大隻！一定係我釣到先！ 

小孩子 E：你話呀！？ 

小孩子 F：所以話你地，釣魚要俾 D耐性架嘛 

小孩子 G：咪就係 

小孩子 H：拿！等我教你地啦，要好似我咁……等魚絲一郁，大力一扯佢上嚟！ 

小孩子 A：咁麻煩架…… 

小孩子 B：咁你想唔想食魚呀？ 

小孩子 C：想食就快 D再試過啦！ 

﹡小孩子 A想了想，又再拋魚絲出去。 

﹡水裏的魚兒很擔心。 

魚兒 A：嘩！頭先真係死過返生呀！ 

魚兒 B：嘩！我差 D就無命啦！ 

魚兒 C：你地唔好大驚小怪，條蟲郁下就以為佢係魚餌！ 

魚兒 D：你重唔知驚呀？ 

魚兒 E：頭先我地睇住你地，真係個心都跳埋出嚟呀！ 

魚兒 F：不如我地快 D走啦！ 

魚兒 G：係囉！D人類咁危險！ 

魚兒 H：橫掂去第二度都有微生物可以食！ 

魚兒 A：你咁肥，微生物點夠你食呀！ 

魚兒 B：我地要食美味嘅蟲蟲呀！ 

魚兒 EFGH：嘩嘩嘩~~~好多蟲蟲呀！ 

眾魚兒 A+B：咁你又講得好有道理喎！ 

﹡魚兒 H低下頭 

魚兒 C：宜家唔係開玩笑嘅時候…… 

魚兒 H：我唔想餓死，更加唔想俾人睇小！ 

眾魚兒：唔係俾人睇小，係俾我地睇小…… 

魚兒 A：其實……又或者，呢啲根本唔係魚餌，你地唔好自己嚇自己啦！ 

﹡突然眾魚兒你眼望我眼。 

魚兒 B：好似有 D道理咁喎！ 

魚兒 C：放心，我係你地嘅進攻加防守呀！ 

魚兒 D：唔好呀~~你地唔係成日都咁好彩架！尤其係魚尾紋呀！你唔好試呀！ 

魚兒 E：或者今次我地行運行到腳指尾呢！ 

魚兒 F：但係我地無腳架喎！ 

魚兒 G：咁咪行運行到落魚尾巴囉！ 

魚兒 H：去囉去囉！食野食野！我就快無力遊唔郁喇！ 

﹡魚兒 D想阻止也阻止不了，其他魚已經到魚餌前，慢慢地啄著。 

﹡岸邊的小孩子慢慢地雀躍起來。 

小孩子 A：又嚟啦又嚟啦！ 

小孩子 B：我又有！ 

小孩子 C：我都係！ 

小孩子 D：我嗰條一定好大條！ 

小孩子 E：我嗰條一定好好食！ 

小孩子 F：嗱嗱嗱，等到魚絲郁嗰下大力扯上嚟呀！ 

小孩子 G：大家千企唔好心急呀！ 

小孩子 H：咦~~~無魚啄我啲餌嘅！ 

﹡眾魚兒在小心試探，眾小孩子則聚精會神。 

﹡四周竟然靜靜的。 

﹡突然小孩子 A大力一扯。 

小孩子 A：重唔係你？ 

﹡小孩子 A收回魚絲，才發現又落空了。 

眾小孩：車！ 

﹡水裏的魚兒 C跑開，眾魚兒上前一看。 

魚兒 C：好味呀~~~ 

魚兒 A：你就好啦！ 

魚兒 B：終於都俾你食到啦！ 

魚兒 E：點解我食唔到架？俾佢游走咗添 

魚兒 F：唔通我嚇親 D蟲蟲？ 

魚兒 G：再嚟再嚟！ 

魚兒 H：今次一定要食到！ 

魚兒 D：好喇！好喇！今次好彩啫，下次就會 bye bye 你條尾架喇！ 

魚兒 A：你自己唔食就算啦！ 

魚兒 B：係啦！唔好阻住我地食！ 

魚兒 C：大家只要敏捷 D，一定可以好似我咁幸運，食到啲蟲蟲架！ 

眾魚兒：好！ 

﹡眾魚兒又到魚餌前，搶着吃蟲蟲。 

魚兒 D：唔好呀~~~呢個係人類嘅陷阱嚟架！你地要我講幾多次先肯聽呀？我真心……喂呀…… 

﹡任憑魚兒 D如何的叫，眾魚兒已經快抵受不住魚餌的誘惑。 

﹡岸邊的小孩子仿佛也知道快有魚上鈎，掩不住興奮的心情。 

魚兒 D：橫掂都係發夢，就俾我證明俾你地睇，人類係幾咁殘忍！  

﹡突然魚兒 D衝上前，大口把魚餌含在口中。 

﹡這時小孩子 A大力一扯，魚兒 D上釣了。 

﹡魚兒 D和小孩子 A立刻在兩邊角力，眾小孩子為他打氣，眾魚兒則想要救助魚兒 D，兩邊一時

勢均力敵。 

魚兒 C：放心，我講過會照顧你，信我……但係我差唔多無晒力喇，大家用力 D喇…… 

小孩子 A：我唔夠力呀！快 D嚟幫手！大家用力扯…… 

﹡然後，小孩子 B大力一扯，魚兒 D立時彈上水面上。 

﹡水裏的眾魚兒看著，一時目定口呆，然後飛快地離開了。 

﹡魚兒 D跌在地上，死命掙扎，眾小孩子又興奮又緊張，竟不知如何是好。 

魚兒 C：單邊魚，我講過會照顧你，你唔可以就敢就死架…… 

眾魚兒：魚尾紋，快 D游走，人類會捉埋我哋架…… 

﹡眾魚兒推着魚尾紋離場 

﹡眾小孩子：魚呀！魚呀！魚呀！ 

            死啦！死啦！死啦！ 

            點算呀！點算呀！點算呀！ 

            扑暈佢！扑暈佢！扑暈佢！ 

            快 D！快 D！快 D！ 

﹡小孩子 B取起鞋子，一下一下地向魚兒 D敲下去。 

﹡最後，魚兒 D暈倒在地上，但仍在拼命地吸氣。 

小孩子 BCDE：你地睇真 D，點解呢條魚單邊咁特別嘅？ 

小孩子 FGH：食咗呢條魚落肚，我地會唔會變埋「畸形」？ 

小孩子 CDE：我地走先啦! 

小孩子 FGH：咁我地都走咯！ 

﹡小孩子 CDEFGH一齊離場  

小孩子 B：你地唔好走咁快，我仲未著好對鞋呀…… 

﹡小孩子 B攞住隻鞋，跳著離場 

小孩子 A：如果我無釣到條魚，可能條魚就唔會…… 

﹡小孩子 A離場（眼裏泛著淚水） 

﹡旁白進場 

旁白：呢齣劇差唔多接近尾聲，其實人類嘅世界同魚類嘅世界都有它們嘅共通點，究竟真係單邊

魚、大細邊嘅「特別」？定係外界用咗「特別」嘅眼光睇佢地…… 

美文：我希望每一個人都用正常嘅眼光望我，我沒有甚麼「特別」! 

﹡遠處傳來佛堂的鐘聲，叮……叮……叮……叮…… 

﹡旁白、美文離場 

﹡打扮古怪嘅校工姨姨再一次進場，以押韻嘅形式朗讀急口令 

校工：愛自己又愛別人 

      關係幫助身邊人 

      同心合力建社群 

      創造互愛嘅永恆，嘅永恆…… 

 

﹡演員以唔同嘅方式進場謝幕，然後齊朗讀急口令 

萬物並存有價值， 

彼此尊重共得益， 

生命平等別壓迫， 

團結包容要學識，要學識…… 

 

（劇終） 

 

 


